
REGOLI TAL-PROĊEDURA

TA’ 

L-ASSEMBLEA  PARLAMENTARI  EWRO-MEDITERRANJA

kif kienu mmodifikati mis-Sessjoni Plenarja tal-EMPA 
nhar is-17 ta’ Marzu 2007

Regola 1

Natura u għanijiet

1. L-Assemblea Parlamentari Ewro-Mediterranja (‘EMPA’) hija l-istituzzjoni parlamentari 
tal-proċess ta’ Barċellona b’setgħa konsultattiva u bbażata fuq id-Dikjarazzjoni ta’ Barċellona. 
Tikkontribwixxi għat-tisħiħ tal-viżibiltà u t-trasparenza tal-proċess u, konsegwentement, għat-
tqarrib tas-sħubija Ewro-Mediterranja lejn l-interessi u l-aspettattivi tal-pubbliku. 

2. L-għan ta’ l-Assemblea għandu jkun li tikseb l-appoġġ, il-forza u l-influwenza 
parlamentari għat-tisħiħ u l-iżvilupp tal-proċess ta’ Barċellona. Għandha tiddiskuti fil-pubbliku, 
suġġetti li jinħolqu mill-proċess ta’ Barċellona, b’mod partikolari, u l-kwistjonijiet kollha ta’ 
interess komuni li huma ta’ tħassib għall-pajjiżi membri.

3. Is-sħubija fl-Assemblea hija volontarja u l-Assemblea se tuża interpretazzjoni wiesgħa ta’ 
parteċipazzjoni fil-ħidma tagħha. Is-sedji li possibilment ma jkunux okkupati se jkunu 
disponibbli għall-parlamenti li għalihom kienu allokati. 

Regola 2

Kompożizzjoni

1. Il-membri ta’ l-Assemblea huma parlamentari maħturin mill-parlamenti tal-pajjiżi sħab li 
jieħdu sehem fil-proċess ta’ Barċellona u fil-Parlament Ewropew.

2. L-Assemblea għandha tkun tikkonsisti minn mhux iktar minn 240 membru, 120 membru 
Ewropew (75 membru tal-parlamenti nazzjonali ta’ l-UE u 45 membru tal-Parlament Ewropew) 
u 120 membru tal-parlamenti tal-pajjiżi Mediterranji sħab ta’ l-Unjoni Ewropea, fuq il-bażi ta’ 
rappreżentanza ndaqs. Id-delegati għandhom jinħatru, fejn hu possibbli, għal perijodu ta’ 
mill-inqas sena.

3. L-Assemblea għandha tkun komposta minn delegazzjonijiet minn kull parlament 
nazzjonali u mill-Parlament Ewropew.

4. Il-parlamenti membri għandhom ikunu responsabbli li jassiguraw li l-membri 
parlamentari nisa jkunu rrappreżentati fid-delegazzjonijiet tagħhom, bi qbil mad-
dispożizzjonijiet legali ta’ kull pajjiż.

Regola 3

Kompetenzi

1. L-Assemblea tista’ tadotta pożizzjonijiet dwar kull aspett tas-sħubija Ewro-Mediterranja. 
Għandha twettaq monitoraġġ ta’ l-applikazzjoni tal-ftehimiet ta’ assoċjazzjoni Ewro-
Mediterranja u tadotta riżoluzzjonijiet jew tagħmel rakkomandazzjonijiet lill-Konferenza 
Ministerjali bil-għan li jinkisbu l-għanijiet tas-sħubija Ewro-Mediterranja. Meta tintalab tagħmel 

dan mill-Konferenza Ministerjali, għandha toħroġ opinjonijiet li jipproponu, fejn hu xieraq, l-
adozzjoni ta’ miżuri rilevanti għal kull wieħed mit-tliet aspetti tal-proċess ta’ Barċellona. 

2. Id-deliberazzjonijiet ta’ l-Assemblea m’għandhomx irbit legali. 

3. Fuq proposta mill-Burò, l-Assemblea tista’ tiddeċiedi li tibgħat delegazzjonijiet skond il-
bżonn. 

Regola 4

Presidenza u Burò

1. Il-Burò ta’ l-Assemblea għandu jikkonsisti f’erba’ membri, tnejn maħturin mill-
parlamenti tal-pajjiżi Mediterranji sħab ta’ l-Unjoni Ewropea, wieħed maħtur mill-parlamenti 
nazzjonali ta’ l-UE u wieħed maħtur mill-Parlament Ewropew.

2. Dawn il-ħatriet, inkluż l-ordni tar-rotazzjoni tal-membri, għandhom jitressqu quddiem l-
Assemblea għall-approvazzjoni.

3. Iż-żmien fil-kariga tal-membri tal-Burò għandu jkun ta’ erba’ snin; dan il-mandat ma 
jiġġedidx u m’huwiex kompatibbli mal-kariga ta’ membru ta’ gvern. F’każ ta’ riżenja jew tmiem 
ta’ servizz minn wieħed mill-membri tiegħu, is-sostitut għandu jinħatar għall-bqija taż-żmien tal-
kariga.

4. L-Assemblea għandha tkun ippreseduta minn wieħed mill-membri tal-Burò, f’rotazzjoni 
u fuq bażi annwali, biex b’hekk tkun assigurata l-parità u alternanza bejn il-presidenzi min-
Nofsinhar/mit-Tramuntana. It-tliet membri l-oħra tal-Burò għandhom ikunu Viċi Presidenti.

5. Il-Burò għandu jkun responsabbli għall-koordinazzjoni tax-xogħol ta’ l-Assemblea. 
Huwa l-korp responsabbli biex jirrappreżenta lill-Assemblea fi kwistjonijiet marbutin mar-
relazzjonijiet ma’ l-istituzzjonijiet l-oħrajn.

6. Il-Burò, wara li tkun ittieħdet deċiżjoni mill-Assemblea li tintbagħat delegazzjoni skond 
il-bżonn, għandu jiddetermina t-twaqqif, il-kompożizzjoni, il-mandat, u l-obbligi tar-rappurtaġġ 
ta’ delegazzjoni bħal din.

F’każijiet urġenti, il-Burò jista’ jieħu deċiżjoni bħal din fuq inizjattiva tiegħu stess.

Regola 5

Kumitati Parlamentari

1. L-Assemblea għandha tkun organizzata fi tliet kumitati parlamentari li huma 
responsabbli mill-monitoraġġ tat-tliet aspetti tas-sħubija Ewro-Mediterranja:

(a) kumitat għall-affarijiet politiċi, is-sigurtà u d-drittijiet umani;

(b) kumitat għall-affarijiet ekonomiċi u finanzjarji, l-affarijiet soċjali u l-edukazzjoni;

(c) kumitat għat-titjib tal-kwalità tal-ħajja, l-iskambji bejn is-soċjetajiet ċivili u l-kultura.

Il-Linji Gwida għal-laqgħat tal-kumitati parlamentari ta’ l-EMPA huma definiti fl-Anness 1. Il-
Linji Gwida huma approvati mill-Burò u huma mehmużin bħala anness mar-Regoli tal-
Proċedura.

2. Kull kumitat parlamentari għandu jikkonsisti fi 80 membru, 40 membru mill-pajjiżi 
Mediterranji sħab ta’ l-Unjoni Ewropea u 40 membru Ewropew (25 membru tal-parlamenti 
nazzjonali ta’ l-UE u 15-il membru tal-Parlament Ewropew).
Il-membri tal-kumitati għandhom jinħatru mid-delegazzjonijiet ta’ kull parlament nazzjonali u 
mill-Parlament Ewropew.

3. Kull kumitat parlamentari għandu jaħtar minn fost il-membri tiegħu chairman u tliet viċi 
chairmen, filwaqt li jqis il-kriterju stipulat fir-Regola 4.1 u bi qbil ma’ l-istruttura adottata mis-
sessjoni plenarja fuq proposta tal-Burò; iż-żmien tagħhom fil-kariga, fil-prinċipju, għandu jkun 
ta’ sentejn. Il-karigi ta’ chairman u ta’ viċi-chairman ta’ kumitat m’humiex kumpatibbli mal-
kariga ta’ President ta’ l-Assemblea

Il-kumitati jaħtru rapporteurs għal suġġetti speċifiċi ta’ l-aġenda tagħhom. Ir-rapporteurs iridu 
jirrappurtaw lill-kumitat ikkonċernat.

Il-kumitati għandhom jezaminaw suġġetti u dokumenti li jkunu rreferuti lilhom mill-Assemblea.

4. Kull kumitat parlamentari għandu jiltaqa’ mill-inqas darba fis-sena. 

5. Il-kumitati jkunu jistgħu jiltaqgħu bejn is-seduti ta’ l-Assemblea. 

Id-dispożizzjonijiet tar-regola(i) 9.1, 9.2, 9.3 u 10.2., 10.3, 10.4 għandhom japplikaw ukoll għal-
laqgħat tal-kumitati. 

6. L-Assemblea tista’ tiddeċiedi li twaqqaf kumitati skond il-bżonn, jekk ikun meħtieġ. Il-
Burò ta’ l-Assemblea għandu jiddetermina l-kompożizzjoni u l-Presidenza tagħhom, filwaqt li 
jiżgura bilanċ u parità bejn iż-żewġ naħat.

Regola 6

Delegazzjonijiet Skond il-Bżonn

1. Il-Burò għandu jwaqqaf, jew billi jsegwi d-deċiżjoni tas-Sessjoni Plenarja jew, f’każ ta’ 
urġenza, fuq inizjattiva tiegħu stess, delegazzjoni(jiet) skond il-bżonn u jiddeċiedi dwar in-
natura, iż-żmien, l-għadd tal-membri, il-kompożizzjoni, il-mandat u l-obbligi ta’ rapportaġġ ta’ 
delegazzjoni(jiet) bħal din(dawn).

2. Meta jieħu deċiżjoni bħal din, il-Burò għandu jżomm f’moħħu u jfittex li jassigura li l-
prinċipji tal-proċess ta’ Barċellona jkunu rrispettati, b’mod partikolari l-ekwilibriju bejn it-
Tramuntana/in-Nofsinhar tal-Mediterran, ir-rappreżentanza xierqa tat-tliet komponenti ta’ l-

Assemblea, il-fehim reċiproku u t-trasparenza, mingħajr esklużjoni preliminari u l-ħarsien ta’ 
imparzjalità sħiħa.
Il-Burò għandu jaħtar ukoll il-membru li jkun se jservi ta’ Kap tad-Delegazzjoni.

3. Bi qbil mal-ħatra tagħha, id-delegazzjoni trid tibgħat il-programm tax-xogħol tagħha 
sabiex tikseb l-approvazzjoni tal-Burò. 

Il-Burò, f’każ li jkun hemm bżonn, jista' jiddeċiedi wkoll dwar aktar dispożizzjonijiet 
implimentattivi li jippermettu lid-delegazzjoni li twettaq il-mandat tagħha.

4. L-ispejjeż ta’ l-ivvjaġġar għall-membri ta’ delegazzjoni bħal din għandhom jitħallsu mill-
Parlamenti nazzjonali rispettivi tagħhom.

5. Il-Kap tad-Delegazzjoni għandu jfassal rapport dwar l-attività u r-riżultati tad-
delegazzjoni, li għandu jingħata lill-Burò ta’ l-EMPA u, sussegwentement, lill-Assemblea.

Regola 7

Relazzjonijiet mal-Konferenza Ewro-Mediterranja tal-ministri ta’ l-affarijiet barranin
u mal-Kummissjoni Ewropea

1. L-irwol ta' l-Assemblea għandu jkun komplementari ma’ l-istituzzjonijiet l-oħra tal-
proċess ta’ Barċellona.

2. Ir-rappreżentanti maħturin mill-Konferenza Ewro-Mediterranja tal-ministri ta’ l-affarijiet 
barranin u mill-Kummissjoni Ewropea għandhom jattendu għal-laqgħat ta’ l-Assemblea u 
għandu jkollhom id-dritt li jitkellmu.

Regola 8

Osservaturi u mistiednin

1. Fuq proposta mill-Burò, u skond ir-Regola 9(3) ta’ dawn ir-Regoli tal-Proċedura, l-
Assemblea tista’ tagħti status ta’ osservatur permanenti fil-laqgħat tagħha:  

lir-rappreżentanti tal-parlamenti nazzjonali tal-pajjiżi tar-reġjun tal-Mediterran li m’humiex 
membri ta’ l-UE u li ma ffirmawx il-proċess ta’ Barċellona;
lir-rappreżentanti tal-parlamenti nazzjonali li m’humiex Mediterranji, iżda li huma pajjiżi 
kandidati, sakemm l-Unjoni Ewropea ma tkunx bdiet b’mod uffiċjali id-diskussjonijiet u n-
negozjati mal-pajjiż ikkonċernat b’rabta mas-sħubija tiegħu fl-Unjoni Ewropea;
lill-korpi konsultattivi u l-korpi finanzjarji istituzzjonalizzati tal-proċess ta’ Barċellona;
lill-organizzazzjonijiet parlamentari u intergovernattivi reġjonali li jitolbu status bħal dan. 

Organizzazzjonijiet oħra jistgħu jkunu mistiedna wkoll mill-Burò sabiex jattendu laqgħa ta’ l-
Assemblea. 

2. L-osservaturi permanenti għandu jkollhom id-dritt li jitkellmu.

Regola 9

Tmexxija tal-proċeduri

1. Il-proċeduri ta’ l-Assemblea għandhom ikunu pubbliċi, barra fejn ikun deċiż mod ieħor.

2. Il-membri ta’ l-Assemblea jistgħu jitkellmu meta jingħataw l-awtorizzazzjoni li jagħmlu 
dan mill-President tas-seduta.

3. Il-President tas-seduta għandu jiftaħ, jissospendi u jaġġorna seduti; huwa għandu 
jassigura l-osservanza ta’ dawn ir-Regoli, iżomm l-ordni, isejjaħ lill-kelliema, jillimita ż-żmien 
tat-taħdit, iressaq l-affarijiet għall-vot, iħabbar ir-riżultati tal-votazzjonijiet u jagħlaq is-seduti. Bi 
qbil mal-membri tal-Burò, huwa (jew hija) għandu jagħti deċiżjoni dwar kull kwistjoni li tinqala 
matul il-proċeduri li m’hijiex koperta minn dawn ir-Regoli tal-Proċedura.

Regola 10

Dibattiti u t-teħid tad-deċiżjonijiet

1. L-Assemblea tista’ tadotta riżoluzzjonijiet u tagħmel rakkomandazzjonijiet irrelatati mal-
proċess ta’ Barċellona għall-attenzjoni tal-Konferenza Ministerjali Ewro-Mediterranja u l-
Kunsill ta’ l-Unjoni Ewropea u l-Kummissjoni Ewropea. 

2. L-emendi li jsiru f’test li jitressaq għad-dibattitu u li jkun adottat mill-Assemblea 
għandhom jingħataw bil-miktub skond skadenza li trid titħabbar mill-President tas-seduta. 

Kull emenda tista’ tkun irrelatata biss ma’ paragrafu wieħed. Ebda emenda m’għandha tkun 
ammissibbli jekk ma tkunx irrelatata b’mod dirett mat-test li tfittex li temenda. Emenda tiġi 
preskritta jekk tkun inkonsistenti.
a) L-emendi għandu jkollhom prijorità fuq it-test li miegħu huma rrelatati u għandhom jitresqu 
għall-votazzjoni qabel dak it-test. 
b) Jekk żewġ emendi jew iktar li jeskludu lil xulxin b’mod reċiproku jitressqu għall-istess parti 
tat-test, l-emenda li tkun tmur l-iktar lil hinn mit-test oriġinali trid tingħata prijorità u tkun dik li 
titressaq l-ewwel għall-votazzjoni.  Jekk tkun adottata, l-emendi l-oħra jitwarrbu. Jekk titwarrab, 
l-emenda li jmiss fl-ordni ta’ prijorità titressaq għall-votazzjoni u jsir l-istess għal kull waħda 
mill-emendi li jkun fadal. Fejn ikun hemm dubju dwar l-ordni tal-prijorità, għandu jiddeċiedi l-
President. Jekk l-emendi kollha jitwarrbu, it-test oriġinali jitqies bħala adottat ħlief jekk tintalab 
votazzjoni separata fl-iskadenza speċifikata.
Fuq talba ta' Kumitat li jkun adotta test fuq il-bażi ta’ kunsens, il-Burò jista’ jiddeċiedi li ma 
jistabbilixxix skadenza għall-emendi tas-sessjoni plenarja. 

3. L-Assemblea għandha taġixxi b’kunsens u fil-preżenza ta’ nofs id-delegazzjonijiet u 
wieħed fi ħdan kull waħda miż-żewġ partijiet komponenti ta’ l-Assemblea, fosthom, il-
komponent Ewropew u dak tal-pajjiżi sħab.

Meta ma jkunx possibbli li jintlaħaq kunsens, l-Assemblea għandha tadotta d-deċiżjonijiet 
tagħha permezz ta’ maġġoranza kkwalifikata ta’ mill-inqas erbgħa minn kull ħamsa tal-voti tar-
rappreżentanti minn kull waħda miż-żewġ partijiet tal-komponent Ewropew u mill-inqas erbgħa 
minn kull ħamsa tal-voti tar-rappreżentanti mill-pajjiżi sħab.  

4. Kull delegazzjoni għandu jkollha għadd ta’ voti korrispondenti għall-għadd ta’ membri 
tagħha. Matul il-votazzjoni, l-għadd ta’ voti li jistgħu jintefgħu minn delegazzjoni għandu jkun 
daqs l-għadd tal-membri tad-delegazzjoni preżenti waqt il-votazzjoni. Ebda delegat m’hu se jkun 
intitolat li jitfa’ iktar minn vot wieħed. 

Kull membru, matul il-votazzjoni, għandu jkollu d-dritt li jesprimi riserva u/jew li jastjeni b’mod 
kostruttiv.

Regola 11

Laqgħat u aġendi

1. L-Assemblea għandha tiltaqa’ mill-inqas darba fis-sena fil-post magħżul f’kull laqgħa 
tas-sessjoni plenarja. Arranġamenti speċjali għandhom isiru meta l-laqgħa ta’ l-Assemblea sseħħ 
f’pajjiż li ma jkollux relazzjonijiet diplomatiċi uffiċjali ma’ wieħed mill-pajjiżi membri tal-
proċess ta' Barċellona u ta’ l-Assemblea.

2. L-abbozz ta’ l-aġenda għandu jitfassal mill-Burò u jkun adottat mill-Assemblea f’sessjoni 
plenarja fil-bidu tax-xogħol tagħha.

3. L-abbozz ta’ l-aġenda għandu jintbagħat mill-President lill-parlamenti rrappreżentati fl-
Assemblea mill-inqas xahar qabel il-ftuħ tas-seduta.

4. Kull delegazzjoni tista’ tistaqsi għal punt addizzjonali sabiex jiddaħħal fuq l-aġenda. Il-
Burò għandu jipproponi fis-sessjoni plenarja, iż-żieda ta’ punti supplimentari. 

Regola 12

Kumitat għat-tfassil u l-gruppi ta’ ħidma

1. L-Assemblea tista’ tiddeċiedi li twaqqaf kumitat ta’ tfassil biex iħejji riżoluzzjonijiet, 
rakkomandazzjonijiet u opinjonijiet. Il-membri tal-kumitat ta’ tfassil għandhom jinħatru bi 
ftehim komuni; għandu jkun fih, fuq naħa waħda, mill-inqas ħames membri mill-parlamenti 
nazzjonali ta’ l-UE u mill-Parlament Ewropew u, fuq in-naħa l-oħra, mill-inqas ħames membri 
mill-parlamenti ta’ l-Istati Mediterranji li jieħdu sehem fil-proċess ta’ Barċellona.

2. Il-Burò, wara li jikkonsulta lill-parlamenti rrappreżentati fl-Assemblea, jista’ jwaqqaf 
gruppi ta’ ħidma u jiddetermina s-sħubija u s-setgħat tagħhom. Il-gruppi ta’ ħidma jistgħu 
jingħataw struzzjonijiet biex ifasslu abbozzi ta’ rapporti u abbozzi ta’ riżoluzzjonijiet għall-
Assemblea, wara l-approvazzjoni ta’ dawn it-testi mill-kumitati rilevanti. L-għadd ta’ gruppi ta’ 

ħidma m’għandux jaqbeż tnejn fis-sena. It-tieni parti tar-Regola 5, il-paragrafu 5, tapplika, 
‘mutatis mutandis’, għal-laqgħat tal-gruppi ta’ ħidma.

Regola 13

Ilsna 

1. L-ilsna uffiċjali ta’ l-Assemblea huma l-ilsna uffiċjali ta’ l-Unjoni Ewropea u l-Għarbi, il-
Lhudi u t-Tork. 

2. Id-dokumenti uffiċjali adottati mill-Assemblea għandhom ikunu tradotti fl-ilsna uffiċjali 
kollha ta’ l-Assemblea.

3. Id-dokumenti ta’ ħidma se jkunu disponibbli għall-membri bil-Franċiż, bl-Ingliż u bl-
Għarbi, bħala l-ilsna tax-xogħol, mill-parlament li jorganizza l-laqgħa.

L-abbozz ta’ l-aġenda, il-programm, ir-rapporti tal-kumitat u r-riżoluzzjonijiet jew id-
dikjarazzjonijiet tal-kumitati, l-abbozz tad-dikjarazzjoni finali, ir-regoli tal-proċedura u l-lista tal-
parteċipanti għandhom ikunu l-uniċi dokumenti uffiċjali ta’ l-Assemblea u se jitqassmu skond ir-
reġistrazzjoni.

4. Matul id-dibattiti fl-Assemblea, kull membru jista’ jitkellem f’wieħed mill-ilsna uffiċjali 
ta’ l-Assemblea, filwaqt li tkun ipprovduta interpretazzjoni fl-ilsna ta’ ħidma biss, mingħajr 
preġudizzju għad-dispożizzjonijiet tar-Regola 13(6) ta’ dawn ir-Regoli tal-Proċedura meta jsiru 
l-laqgħat ta’ l-Assemblea fil-Parlament Ewropew.

Laqgħat ta’ kumitati parlamentari u, fejn xieraq, il-gruppi ta’ ħidma, għandhom isiru fl-ilsna ta’ 
ħidma ta’ fuq, mingħajr preġudizzju għad-dispożizzjonijiet tar-Regola 13(6) ta’ dawn ir-Regoli 
tal-Proċedura.

Regola 14

Infiq: l-iffinanzjar ta’ l-ispejjeż ta’ l-organizzazzjoni, tal-parteċipazzjoni, ta’ l-
interpretazzjoni u tat-traduzzjoni

1. Il-parlament li jkun qiegħed jorganizza seduta ta’ l-Assemblea jew laqgħa ta’ wieħed 
mill-kumitati tiegħu, għandu jkun responsabbli għall-arranġamenti prattiċi tas-seduta jew il-
laqgħa.

2. L-Assemblea tista', fuq proposta mill-Burò, tiddeċiedi li kontribuzzjoni mill-parlamenti l-
oħrajn li huma membri ta’ l-Assemblea hija meħtieġa sabiex tkopri l-ispejjeż li jkunu saru fl-
organizzazzjoni ta’ seduta ta’ l-Assemblea jew ta’ laqgħa tal-kumitat. 

3. L-ispejjeż ta’ l-ivvjaġġar u ta’ l-akkomodazzjoni tal-parteċipanti għandhom jitħallsu mill-
istituzzjoni li huma membri tagħha. 

4. L-organizzazzjoni u l-ispejjeż ta’ l-interpretazzjoni fl-ilsna ta’ ħidma ta’ l-Assemblea 
għandhom jitħallsu mid-delegazzjonijiet kollha.

5. Meta seduta ta’ l-Assemblea jew laqgħa ta’ kumitat tkun organizzata mill-Parlament 
Ewropew, huwa jkun responsabbli għall-arranġamenti prattiċi u l-ispejjeż ta’ l-interpretazzjoni 
skond il-ħtiġijiet u l-faċiltajiet disponibbli.

6. L-ispiża tat-traduzzjoni tad-dokumenti uffiċjali adottati mill-Assemblea fl-ilsna uffiċjali 
ta’ l-Unjoni Ewropea għandha titħallas mill-Parlament Ewropew. It-traduzzjoni ta’ dawn id-
dokumenti fl-Għarbi, fil-Lhudi u fit-Tork għandha taqa' taħt ir-responsabiltà tal-parlamenti li 
fihom jintużaw dawn l-ilsna.

7. Kull delegazzjoni għandha tkun responsabbli għat-traduzzjoni mill-inqas f’żewġ ilsna ta’ 
ħidma tad-dokumenti li tissottometti. 

Regola 15

Is-Segretarjat

1. Il-Burò u l-korpi l-oħra ta’ l-Assemblea għandhom jingħataw għajnuna fit-tħejjija, fit-
tmexxija kif jixraq u fit-tkomplija tax-xogħol ta’ l-Assemblea, minn Segretarjat żgħir kompost 
minn ħaddiema minn kull parlament irrappreżentat fil-Burò u kkoordinat mill-membru ta’ l-istaff 
mill-parlament li r-rappreżentant tiegħu fil-Burò ikollu l-Presidenza dak iż-żmien. 

2. Is-salarji u l-ispejjeż l-oħra ta’ l-staff tas-Segretarjat għandhom jitħallsu mill-parlamenti 
rispettivi tagħhom.

3. Il-parlament li jkun qiegħed jilqa’ għandu seduta ta’ l-Assemblea jew laqgħa ta’ wieħed 
mill-kumitati tiegħu għandu jipprovdi l-għajnuna fl-organizzazzjoni ta’ dawn il-laqgħat.

4. Il-verżjonijiet tradotti tar-rapporti għandhom jintbagħtu mill-iktar fis possibbli qabel is-
Sessjoni Plenarja.

Regola 16

Emenda tar-Regoli tal-Proċedura

1. Kull delegazzjoni tista’ tipproponi emendi għal dawn ir-Regoli tal-Proċedura. Emendi 
proposti bħal dawn għandhom ikunu tradotti u jintbagħtu lill-Burò, li jippreżentahom fis-sessjoni 
plenarja li jmiss. 

2. L-emendi għal dawn ir-Regoli tal-Proċedura għandhom ikunu adottati b’kunsens. 

3. Jekk ma jkunx speċifikat mod ieħor bl-approvazzjoni ta’ l-Assemblea, l-emendi għal 
dawn ir-Regoli tal-Proċedura għandhom jidħlu fis-seħħ fis-seduta li jmiss wara.

